
Resumaziun

Durant igl entir process da lavur sundel jeu vegnius pertscharts
che tut las ovras ch'ein vegnidas screttas davart Domat ein daven-
tadas relicts dil temps. Entginas empau pli pauc, autras pli fetg. II
bi vid quellas ei ch'ellas tradeschan al lectur biaras informaziuns
davart il vitg da Domat, ses habitonts ed ils schabetgs, culs quals
els ein vegni confruntai. Senza quels cudischs havessen nus ozildi
insumma negin'idea pli, co la veta da mintgadi era antruras, seigi
quei el sectur social, politic, commercial ni religius.

Jeu sundel cunscients ch'era mia lavur vegn inagada buca pli
ad esser aschi actuala sco uss, eu jeu haiel gest scret ella. II temps
varga, la demografia semida. Sehe la populaziun da Domat crescha
vinavon sco tochen dacheu ed il basegns d'in toc verd resta vina-
von in dils pli grands desideris dalla glieud, ston ins quintar ch'il
vitg da Domat vegni aune a s'engrondir vinavon considerablamein.
Igl ei gia ussa segir che novs quartiers vegnan aviarts ils proxims
onns. Ils plans corrispundents ein gia élaborai.

Consequentamein vegn ei era a dar novas vias a Domat. Nova
lavur spetga pia ils proponiders ed ils denominaturs da vias e la
quantitad da vias vegn pia a s'engrondir. Enzacu vegn igl index
buca pli ad esser avunda actuals. Jeu sperel ch'enzatgi, forsa era
jeu, continueschi quel, aschia che quei pign lexicon seigi adina in
agid pils interessai.

Jeu sperel plinavon ch'ina da mias pli grondas finamiras,
numnadamein quella da demussar, tgei lavur che schai davos la
denominaziun da novas vias, seigi vegnida in tec pli fetg alia glisch
entras quella lavur.

Sehe Vus lecturs fageis inagada ina spassegiada ni meis cun
velo atras Domat, gest aschia sco quei ch'jeu fagevel savens quei,
cussegliel jeu a Vus da far stem dallas tablas da vias. Forsa che
Vus fageis ina ni l'autra gada in'interessanta scuvretga dad ina via
denominada daniev. Forsa vegnis Vus lu a sedumandar, danunder
che quei num derivi pomai. Gest en quei mument essas Vus entrai
ella historia da Domat...

